
Útdráttur 

Rannsóknir sýna að tilvera unglingsstúlkna einkennist oft af hindrunum sen verða á vegi 

þeirra og áhrifaþáttum sem móta  sjálfsmynd þeirra. Þessi tími er sá tími sem þær eiga í sem 

mestum vanda með sjálfsmynd sína. Markmið þessarar ritgerðar er að varpa ljósi á hin erfiðu 

ár sem margar unglingsstúlkur ganga í gegnum Farið er yfir kenningar um hegðun og vald 

innan samfélaga og hvernig þær kenningar tengjast athöfnum og gjörðum unglingsstúlkna 

gagnvart kynsystrum sínum. Fjallað er um regluverk klæðaburðar þar sem menntastofnanir 

krefjast þess að ungu stúlkurnar klæði sig af háttvísi svo þær trufli ekki nám drengjanna. 

Síðan eru hugmyndir unglingsstúlkna um tísku viðraðar auk þess hvernig fjölmiðlar hafa áhrif 

á líkamsímynd þeirra en svo virðist sem stúlkurnar leggja gjarnan meiri áherslu á útlit en 

gáfur eða persónuleika. Umræðan um einelti á meðal unglingsstúlkna er tekið fyrir og þá 

sérstaklega hvernig það hefur þróast með tilkomu Internetsins. Fjallað er um birtingamyndir 

eineltis og afleiðingar þess og varpað er fram vangaveltum um hvernig hægt sé að stemma 

stigum við einelti.   



4 

 

  

Efnisyfirlit 

Inngangur ................................................................................................................................... 5 

1 Hegðun innan samfélaga ..................................................................................................... 7 

1.1 Habitus ......................................................................................................................... 7 

1.2 Vald ............................................................................................................................. 8 

1.3 Hvað er sjálfsmynd? .................................................................................................. 10 

2 Mótun og klæðaburður unglingsstúlkna ........................................................................... 11 

2.1 Líkamsímynd, tíska og reglur um klæðaburð ............................................................ 11 

2.2 Ímynd í gegnum fjölmiðla ......................................................................................... 14 

3 Unglingsstúlkur og einelti ................................................................................................. 18 

3.1 Birtingarmyndir eineltis og rannsóknir...................................................................... 18 

3.2 Saga Jenny ................................................................................................................. 20 

3.3 Rafrænt einelti ........................................................................................................... 22 

4 Lokaorð ............................................................................................................................. 27 

5 Heimildaskrá ..................................................................................................................... 31 

 

 

 

 

 

 

 

 

 



5 

 

Inngangur 

„Ojjj sjáið þið hvað þessi er í ljótum skóm“ eða „sjáið þið augabrúnirnar á þessari, hún er 

alveg eins og api“, augngotur og bendingar fylgja jafnvel í kjölfarið. Í samfélagi 

unglingstúlkna, þar sem útlitskröfur eru ríkjandi, eru slíkar athugasemdir ekki óalgengar. Í 

kjölfarið getur unglingsstúlkan upplifað sig sem ljóta og einskins virði. Oft höfum við heyrt 

að stúlkur séu stúlkum verstar. Þær séu jafnvel verstu gagnrýnendur samfélagsins á útliti og 

ímynd kynsystra sinna. Proctor, Linley og Maltby (2010) gerðu rannsókn á sjálfsvirðingu 

unglinga. Þau telja að sjálfsvirðing unglinga sé oft tengd við skynjun þeirra á ímynd sinni. 

Þættir líkt og útlit, klæðarburður, félagsleg staða og þyngd geta haft veruleg áhrif á ímynd 

unglinga, sérstaklega unglingsstúlkna. Lífsánægja unglinga er lykilþáttur að fjölbreyttum, 

jákvæðum, persónulegum og félagslegum samskiptum og spilar mjög stórt hlutverk í aðlögun 

unglinga. Hægt er að tengja lífsánægju einstaklinga meðal annars við sjálfsmat þeirra, vonir, 

sjálfsvirðingu, samband þeirra við foreldra og jafningja. Einnig er hægt að tengja lífsánægju 

einstaklinga við neikvæð vandamál á borð við einelti og þá sérstaklega í birtingarmynd 

rafræns eineltis sem er nútímavandmál víða um heim. 

Aðkoma mín að þessari ritgerð er í stuttu máli sú að undanfarin fjögur ár hef ég markvisst 

verið að skoða samskiptaþróunina sem hefur átt sér stað á meðal ungmenna hér á Íslandi, 

hvernig hún hefur breyst úr persónulegum samskiptum yfir í samskipti úr fjarlægð, til að 

mynda með tilkomu Facebook og Twitter. Ég hef einnig velt fyrir mér þeim kröfum um 

klæðaburð sem eru gerðar til þessara stúlkna og hvernig þær litast af kröfum 

unglingasamfélagsins og þá sérstaklega í formi merkjavara á fatnaði. Félagslegt aðgengi 

unglingsstúlkunnar að hópamyndun er jafnvel takmörkuð ef hún klæðist ekki merkjavöru á 

borð við Adidas, Abercrombie & Fitch, Pink eða Hollister. Hún verður jafnvel útundan þar 

sem hún uppfyllir ekki kröfur unglingasamfélagsins. 

Markmið þessarar ritgerðar er að varpa ljósi á þær hindranir og þær kröfur sem margar 

unglingsstúlkur þurfa að horfast í augu við á unglingsárum sínum. 

Í fyrsta kaflanum er áhersla lögð á umfjöllun kenninga í tengslum við hegðun og valds 

innan samfélaga. Meðal annars telur Pierre Bourdieu (1972/1997) að habitus sé í raun 

undirliggjandi meðvitund einstaklinga sem skapast meðal annars vegna félagslegs uppruna 

þeirra. Að fólk sem elst upp í svipuðu umhverfi og við svipaðar aðstæður hefur líkan habitus 

og er líklegra til að samsama sig betur en þeir sem eru með ólíkan habitus. Sé nokkurs konar 

lærð menningarleg hegðun. Fjallað verður um skilgreining Bourdieu (1991) á táknrænu valdi 

og hvernig það getur verið ósýnilegt, síðan verður tekin fyrir skilgreining Michel Foucault 

(1977) um hvernig vald getur verið hreyfanlegt eða óstöðugt fyrirbæri sem hefur áhrif á 

veruleika fólks og hvernig það getur hreyfst í staðbundnum aðstæðum. Síðan verður komið 

lítillega inn á hugmyndir David Graeber (2001b) og Jean Baudrillard (í Merrin 2007) um vald 

í tengslum við neyslu og hvaða áhrif það getur haft. Að síðustu verður fjallað um sjálfsmynd 

einstaklinga í tengslum við áhrif á eigið umhverfi, hvernig við mótum umhverfi okkar út frá 

eigin sjálfsmynd og hvernig umhverfið skapar sjálfsmynd okkar á móti og hvernig sjálfsmynd 

unglinga getur haft áhrif á persónueinkenni þeirra. 

Í öðrum kaflanum verður fjallað um líkamsímyndir unglingsstúlkna, tísku og reglur um 

klæðaburð innan menntastofnana. Byrjað verður að fjalla um rannsókn Margaret Mead  

(1949) á ungum stúlkum á Samoa-eyjum sem hún gerði árið 1925 og hvernig ímynd 

stúlknanna birtust henni. Til samanburðar verður fjallað um nýlegri rannsóknir á ungum 

stúlkum þar sem athyglinni verður beint að mótun unglingsáranna og hvernig ímynd og 

klæðaburður getur endurspeglað viðhorf samfélagsins. Farið verður fyrst í gegnum ákveðnar 

hugmyndir um mótunarferli unglingsstúlkna, síðan verður tekið fyrir regluverk 

menntastofnana gagnvart klæðaburði ungra stúlkna, hvernig klæðnaður stúlknanna getur 

brotið í bága við fyrrgreindar reglur þannig að úr verði svo mikil vandamál að þeim sé vikið 

úr skóla. Hvaða skilaboð eru menntastofnanir að senda frá sér með þessum reglum og fela 

þessar reglur um klæðaburð eitthvað meira í sér en kröfur um klæðnað stúlknanna? Fjallað 

verður um ábyrgðina sem sett er á herðar þessarar stúlkna um að hafa hömlur á kynferðislegar 

langanir drengja þar sem líkami stúlknanna er of sýnilegur sem líkami og því þurfi að klæða 

sig sómasamlega og með háttvísi að leiðarljósi. Eru drengirnir ekki færir um að bæla eigin 

kynferðislegar langanir? Hvað hugmyndir eru uppi með klæðaburð drengjanna, er hann ekki 

talinn ögra? Síðan verður tekin fyrir umfjöllun um áhrif fjölmiðla á líkama og útlit ungra 

stúlkna. Gert verður grein fyrir hvernig fjölmiðlar í formi markaðssetningar og valds hafa 

kallað fram ákveðna staðalímyndir kynja sem ungar stúlkur eru ginkeyptar fyrir. 

Sjónvarpsþættir og auglýsingar geta verið miklir áhrifavaldar sem glögglega mun koma fram í 

umfjölluninni um stúlkurnar á Fiji-eyjum.  

Í þriðja kaflanum verður þungamiðjan umfjöllun um einelti á meðal unglingsstúlkna. 

Lögð verður áhersla á birtingarmyndir eineltisins, í hvaða formi það birtist og hvernig einelti 

hefur þróast yfir í rafrænt einelti. Einelti er talið eitt af því versta og erfiðasta vandamál sem 

almenningur fæst við í dag enda stundum ekki sýnilegt öðrum en þolanda eineltisins. En 

hvernig hefur það þróast? Hver eru helstu einkenni eineltisins? Er hægt að stemma stigum við 

einelti? Í raun mætti segja að þolandi eineltis sé þolandi andlegs ofbeldis því oft á tíðum eru 

afleiðingarnar þær að sjálfsímynd viðkomandi glatast, geta hans til samfélagslegrar þátttöku  

minnkar og sjálfsvígshugsana jafnvel gætir. Til þess að draga fram sem sterkustu mynd af 

einelti verða umfjallanir tveggja stúlkna fyrirferðamiklar í þessum kafla. Þessar stúlkur eiga 

það sameiginlegt að falla ekki í náðina hjá vinsælustu stúlkunum og verða því nokkurs konar 

hornreka og einangraðar frá bekkjarhópi sínum og jafnöldrum og upplifa þar af leiðandi 

vanmátt. Það sem er ólíkt með stúlkunum eru atlögurnar að þeim, önnur fæst við eineltið í  

beinu sambandi við gerendur á meðan hin tekst aðallega á við eineltið úr fjarlægð eða í 

gengum netmiðlana. Að lokum verða umræður dregnar saman og spurningum svarað.  

 

1 Hegðun innan samfélaga 

Hægt er að lýsa siðferði sem svo að það séu þær reglur sem tengjast lífsstíl okkar, hvernig við 

komum fram við annað fólk og samskipti okkar við umhverfið og aðrar manneskjur. Í daglegu 

lífi fylgjum við ákveðnum skráðum og óskráðum reglum um hvernig samskipti okkar við aðra 

eiga að vera, þó þær tengist ekki beint siðferði. Við fylgjum ákveðnum grundvallarreglum 

sem segja til um hvað sé rétt og rangt, og hvað sé góð eða slæm hegðun. Þannig geta 

siðferðisreglur verið margbreytilegar eftir menningarsamfélagi og tímabili, því siðferðisreglur 

og siðferði getur verið ólíkt eftir svæðum, eftir árum og einstaklingum. 

1.1 Habitus 

Pierre Bourdieu (1972/1997) hefur sett fram mjög áhugavert líkan til að skoða félagsleg 

samskipti fólks og hvað það er sem myndar samfélag manna. Þetta líkan kallar hann habitus 

og er ætlun hans með því að forðast allar þær andstæður og þá tvíhyggju sem svo mjög 

einkennir félagsvísindin og hinn vestræna hugsunarhátt. Líkan Bourdieu er ákveðin 

aðferðafræði til að skoða samfélög en þá aðferðafræði kallar hann ,,theory of practice". Þar 

skipa hugtökin habitus, svið og táknrænt vald stærstan sess. Hið miðlæga hugtak Bourdieu um 

habitus gengur út frá því að það sé kerfi hneigða sem knýji gerendurna til að bregðast við og 

haga sér á ákveðinn hátt við ákveðnar aðstæður. Hneigðirnar eru athafnir, viðmið, gildi og 

skynjun sem eru almennar innan habitus en um leið ósjálfráðar og óafvitandi fólki og því án 

nokkurs meðvitaðs eða skipulegs kerfis eða reglna. Í gegnum stöðuga innrætingu er vitund 

okkar byggð upp og eru bernskuárin mikilvægust í því sambandi. Hin stöðuga innræting, sem 

á sér stað út allt líf okkar, gefur okkur hneigðir sem í raun móta líf okkar og verða þannig 

okkar annað eðli. Hneigðir okkar eru uppbyggðar í þeim skilningi að þær endurspegla þann 

félagslega veruleika sem þær eru mótaðar í. Einsleitni habitus nær því til þeirra meðlima sem 

teljast tilheyra sama habitus og endurspeglar félagslegan bakgrunn þeirra. Hinar mótuðu 

hneigðir eru endingargóðar í þeim skilningi að þær eru innprentaðar í  huga hvers 

einstaklings, og vegna þess að þær eru ómeðvitaðar, er um leið mjög erfitt að átta sig á þeim. 

Habitus gefur einstaklingunum tilfinningu fyrir því hvernig á að haga sér og bregðast við í 

hinu daglega lífi, ásamt því að segja þeim hvaða viðbrögð séu viðeigandi hverju sinni.  

Félagslega hegðun fólks, hin eðlilegu viðbrögð, þarf alltaf að skoða í samhengi við þær 

aðstæður sem hegðun á sér stað á. Rétt hegðun eða viðbrögð hjá sama einstaklingi getur verið 

ólík eftir því á hvaða sviði hann er. Innan hvers sviðs er staða geranda, afleiðing samspils á 

milli habitus hans og stöðu hans innan sviðsins. Sérhvert svið er hálf-sjálfstætt, því það 

einkennist af gerendunum sem tilheyra því (til dæmis unglingsstúlkum, áhrifum fjölmiðla og 

skólasamfélögum (innskot höfundar)), sögulegum bakgrunni og viðeigandi hegðun innan þess 

(Postone, Calhoun og Li Puma, 1993). 

Í tilvistarlegri mannfræði Michael Jacksons (2008) er talað um hvernig hegðun og 

upplifun á hegðun annarra setur okkur á ákveðin stað í samfélaginu. Erum „við“ eða „hinir“. 

Hvernig við notum líkamann sem skyn- og tjáningarmiðil, mismunandi upplifun atburða eftir 

því hvar við eigum heima í atburðarrásinni. Persónan er mótuð af umhverfi og aðstæðum, þar 

af leiðandi er orðið til meira flæði, samspil og heild allra þátta en fyrri mannfræðingar gengu 

út frá. Jackson vill meina að við leitum að jafnvægi á milli þess sem við tökum af og gefum 

umheiminum. 

1.2 Vald 

Hugmyndir Bourdieu (1991) um táknrænt vald felur í sér megnið af því valdi sem iðkað er í 

hinu daglega félagslega lífi. Í hinu vanabundna daglega lífi er þetta vald sjaldan líkamlegt, 

heldur umbreytt í táknrænt form og því umlukt einhverkonar lögmætingu. Hið táknræna vald 

er því þetta ósýnilega vald sem aðeins virkar með samþykki þeirra sem vilja ekki vita að þeir 

séu þegnar þess né að þeir sjálfir taki virkan þátt í því. Bourdieu segir að táknrænt vald sé 

ósýnilegt vald sem sé óþekkt og því ,,þekktˮ sem lögmætt vald. Framkvæmd þessa valds 

byggir á grunni sameiginlegrar trúar, þ.e. valdbeitingin hyglir sumum hópum samfélagsins á 

kostnað annarra en hins vegar taka allir hóparnir virkan þátt í ferlinu vegna hinnar 

sameiginlegu trúar. Samkvæmt því sem Bourdieu segir er táknrænt vald góð leið til að ná og 

viðhalda yfirráðum í gegnum duldar áætlanir sem fela völd og yfirráð undir blæju almennra 

samskipta. 

Samkvæmt Michel Foucault takmarkast hugmyndir fólks um vald við þrönga og úrelda 

skilgreiningu á valdi. Í hugum fólks er vald einfalt kerfi banna og reglna sem ráðandi aðilar í 

samfélaginu setja, í formi laga og beinna skipana. Segja má að valdakerfi nútímans sé 

flóknara vald nets sem liggur á ýmsum sviðum, sem snýst frekar um mótun viðurkenndrar 

hegðunar en lög og reglur. Foucault telur að sú staðreynd, að hugsun fólks takmarkast við 

hina eldri skilgreiningu valds, komi í veg fyrir að fólk greini það vald sem er hluti af daglegu 

lífi þess. Vald sé margrætt og dreift fyrirbæri sem ekki sé hægt að staðsetja hjá einstaklingum 

eða stofnunum, heldur verði að greina ferlið neðan frá og uppá við þannig að það leiði að 

lokum að þeim sem eru opinberir valdhafar hverju sinni (Bell, 1993; Foucault, 1977). Þegar 

greina á valdið, segir Foucault áríðandi að skoða margræðni þess og hvaða þættir búi að baki 

því og stuðli að tilveru þess. Vald er sem sagt flókið og óstöðugt fyrirbæri sem umlykur 

daglegan veruleika fólks í formi einfaldra tengsla og rekja má það í misflóknum myndum þar 

til komið er að hinum ýmsu stofnunum og hinu opinbera valdi í réttar- og lagakerfi þjóðríkis 

(Bell, 1993). 

Foucault (í May og Powell, 2007) benti á hvernig völd hreyfast í staðbundnum 

aðstæðum. Fangelsi, spítali, skóli og svefnherbergið eru allt dæmi um staði þar sem 

valdatengsl eru til staðar og geta verið á stöðugri hreyfingu. Sá sem hefur völd í einum 

aðstæðum hefur oft mjög lítil völd í öðrum aðstæðum. Samskiptaárásir geta nýst til að öðlast 

völd, viðhalda völdum eða draga úr völdum stúlkna. Engin heildarskýring getur útskýrt 

hvernig valdi er beitt í öllum þessum aðstæðum. Foucault bendir á að allstaðar þar sem eru 

völd, þar er viðnám gegn valdi. Fólk sýnir mótstöðu við valdi á hverjum stað eða aðstæðum 

fyrir sig. Simmons (2002) skýrir þetta betur með því að benda á að í sumum tilfellum geta 

samskiptaárásir talist vera viðnám við valdi þar sem stúlkur eru að reyna að brjótast gegn 

staðalmyndum um þægar og góðar skólastúlkur. 

David Graeber (2001b) og Jean Baudrillard (í Merrin 2007) fjalla um hvernig sumir reyna 

að sýna vald sitt með auðæfum sínum eða neyslu, það er líklega sú mynd sem okkur er efst í 

huga þegar við hugsum um vald, eitthvað sem við þekkjum vel úr eigin umhverfi. Þannig 

fjallar Greaber um peninga, en hann segir að þó peningar séu í raun verðlausir þá gera þeir 

einstaklingum kleift að kaupa sé hluti sem aðrir geta svo dáðst af. Hann bendir á hvernig 

kóngafólkið klæddi sig upp í allri sinni dýrð til þess að sína auð sinn og vald. Með því að 

klæða sig þannig skilgreindi kóngafólkið sig sem öðrum æðri og valdameiri og því bæri að 

koma fram við þau sem slík. Baudrillard telur aftur á móti að í neysluvenjum felist ekki frelsi 

einstaklingsins, sjálfstjórn eða einstaklingseðli, heldur stjórn á félagslegum raunveruleika 

okkar. Þetta sé ekki skilt við persónulegt frelsi heldur þvert á móti séu þau ekkert annað en 

félagsleg stjórnun á einkalífi fólksins (Baudrillard í Merrin, 2007;  Greaber, 2001b).  

1.3 Hvað er sjálfsmynd? 

Sjálfsmynd er hugtak sem er mikið notað innan mann- og félagsvísinda. Dorothy Holland 

(1998) fjallar töluvert um hugtakið í verkum sínum og tengir það við margs konar aðstæður í 

samfélögum heimsins. Holland skiptir sjálfinu í tvennt: hið mennska sjálf sem er flókið eðli 

tegundar og hið náttúrulega sjálf sem er hið tilbúna, hvernig við túlkum og tjáum okkur út á 

við. Holland útskýrir þetta sem svo: „By identity we mean the way a person understands and 

views himself, and is often viewed by others, at least in certain situations – a perception of 

self that can be fairly constantly achieved“ (80). Það skiptir því miklu máli fyrir einstaklinga 

hvernig þeir tjá sig út á við, hvernig aðrir sjá þá og skilgreina. Það fer mikið eftir því hvernig 

fólk klæðir sig, hagar sér á almannafæri, hvort og hvernig það hugsar um útlitið. Einnig 

skiptir menntun fólks máli, við hvað og hvort það vinnur, hvar það býr og hvernig 

heimilislífinu er háttað. Allt þetta er hluti af sjálfsmynd okkar, við mótum umhverfi okkar út 

frá sjálfsmynd okkar og umhverfið skapar sjálfsmynd okkar á móti.  

Hugtakið atbeini er oft tengt við sjálfsmyndarhugtakið að því leyti að það snýst um 

gjörðir fólks og val. Ákvarðanir einstaklinga hafa áhrif á líf þeirra og umhverfi en það eru 

ávallt ástæður og utanaðkomandi aðstæður sem hafa áhrif á val einstaklinga (Durrenberger og 

Erem, 2007:xvii). Þar af leiðandi tekur fólk ákvarðanir sínar út frá uppeldi, umhverfi, trú, 

menntun og ýmsu fleiru sem mótað hefur sjálfsmynd þess í gegnum lífið. 

Michel Foucault (1986) segir að hin fullkomna hamingjusama mannvera eigi að vera sú 

mannvera sem er búin að ná því stigi að sjálfið veiti henni hina einu sönnu ánægju. Foucault 

segir orðrétt: „The individual who has finally succeeded in gaining access to himself is, for 

himself, an object of pleasure. Not only is one satisfied with what one is and accepting of 

one's limits, but one pleases oneself “ (66). Með þessu er Foucault ekki að segja að öll lífsins 

ánægja komi frá sjálfinu, heldur sé sjálfið sem slíkt uppspretta hinnar einu sönnu ánægju. 

Í kenningu Erik Erikson um þroska sjálfsins er unglingsáranna sérstaklega getið. 

Samkvæmt kenningunni takast á tveir kraftar á unglingsárunum þ.e.a.s sjálfið og 

hlutverkabrestur. Á þessum árum veltir unglingurinn gjarnan fyrir sér hver hann er og hver 

staða hans er innan samfélagsins. Út frá þessu þroskastigi myndast persónueinkenni 

unglingsins, ný viðhorf og ný sýn á heiminn. Samkvæmt hugmyndum Erikson eru 

unglingsárin sá tími er börn taka mikilvæg skref frá foreldrum sínum í átt til sjálfstæðis. Tími 

þar sem unglingurinn reiðir sig meira á vinina, álit þeirra og skoðanir en áður. Takist 

unglingnum vel til með þessi nýju verkefni unglingsáranna hefur hann samkvæmt 

kenningunni náð að móta sterka sjálfsmynd og hæfileikann til að mynda mikilvæg 

vinasambönd (Beckett og Taylor, 2010). 

 

2 Mótun og klæðaburður unglingsstúlkna 

Tíminn sem stúlkur verða að unglingsstúlkum er tími mikilla breytinga. Líkami þeirra verður 

fyrir breytingum, þær stækka, þær verða línulagaðri, mjaðmirnar breikka, þær byrja að fá 

brjóst. Þessi tími er sá tími sem unglingsstúlkur lenda hvað mest í vanda með sjálfsmynd sína 

og eru því í leit að sjálfum sér, meðal annars í gegnum jafnaldra og/eða í gegnum félagsskap. 

Þær leitast við að finna viðeigandi fatnað með því að klæðast mismunandi fatnaði svo þeim 

finnist þær falla inn í hópinn. Þannig reynir samfélagið að leiðbeina þessum stúlkunum með 

skilaboðum um hvaða hegðun sé viðeigandi (Tanner, Erikson, Rosenbaum ofl. í Oliver, 

1999). 

2.1 Líkamsímynd, tíska og reglur um klæðaburð 

Þegar kemur að umfjöllun um kynþroskaskeið og líkamsímynd unglingsstúlkna er áhugavert  

að bera saman gamlar og nýjar rannsóknir á ungum stúlkum og hvernig sjónarhorn 

vettvangsrannsókna hafa breyst með tímanna rás.  

Margaret Mead (1949) ferðaðist til Samoa-eyja árið 1925, þá einungis tuttugu og tveggja 

ára gömul. Hún er talin hafa verið fyrsti kvenmannfræðingurinn sem gerir vettvangsrannsókn 

og dvaldi Mead um níu mánuði á meðal íbúa Samoa. Þegar hún hélt til Samoa-eyja var 

ætlunin að rannsaka unglingsstúlkur og kynþroskaaldurinn. Mead valdi að rannsaka 

unglingsstúlkur þar sem hún var sjálf ung og ætti auðveldar með að ná fram nánd við þær 

fremur en stráka og það að skortur var á vitneskju um frumstæðar stúlkur. Kynþroskaskeiðið 

var álitið á þessum tíma í vestrænum heimi sem tímabil erfiðleika, átaka og væri 

óumflýjanlegt. Þá var það talið einkennast af því að hugsjónahyggja blómstraði og uppreisn 

gegn valdinu væri ríkjandi. Mæður voru varaðar við því að þegar dætur þeirra færu á 

kynþroskaskeiðið myndi ekki einungis líkami þeirra breytast heldur manngerð þeirra einnig 

og það allsvakalega. 

Mead valdi 50 stúlkur í þremur þorpum á lítilli eyju sem heitir Tau. Hún bjó ekki á meðal 

innfæddra heldur hjá vestrænum hjónum sem bjuggu þar rétt hjá. Fyrstu mánuðirnir á Tau 

reyndust Mead erfiðir þar sem hún átti erfitt með að læra tungumálið sem var mjög torvelt. 

Mead einbeitti sér að samfélagi stúlknanna, umhverfi þeirra og aðstæðum, og reyndi að draga 

sem mest úr mismuni á milli hennar og stúlknanna með því að kynnast og reyna að skilja þær 

allar. Á þeim 9 mánuðum sem Mead dvaldi á Samóa-eyjum einbeitti hún sér meðal annars að 

því að safna saman upplýsingum um stærð fjölskyldna stúlknanna, stöðu og fjárhag 

foreldranna, fjölda bræðra og systra, hvort og hve oft þær hefðu stundað kynlíf. Niðurstöður 

rannsókna hennar  um kynþroskaskeiðið hjá unglingsstúlkunum voru þær að hjá þeim 

einkenndist þetta tímabil ekki af uppreisn og vandræðum heldur væri stúlkunum  kennt að 

styrkja sjálfstraust hvor annarrar og því væri samfélag þeirra mun ,,þéttara” en það sem við 

eigum að venjast. Kynþroskaskeiðið væri því meira menningar en líffræðilega tengt.  

Piper (í Oliver, 1999) telur aftur á móti að bandarísk menning sé þröngvuð inn í huga 

stúlknanna snemma á unglingsárunum, vegna þess að þá verði breyting á því út frá hverju þær 

séu metnar, þær verða metnar og dæmdar út frá útliti. Varðandi útlit þá telur Rosenbaum  

(í Oliver, 1999) jafnframt að samfélag sem einbeitir sé að líkamsímynd sjái líkamann sem 

ákveðinn hlut en ekki sem huglæga reynslu.  

Oliver (1999) gerði rannsókn þar sem hún hitti reglulega fjórar ungar táningsstúlkur til 

þess að reyna að finna út hvernig þær túlkuðu líkama sinn. Stúlkurnar ræddu sín á milli hvað 

væri í tísku og hvað ekki. Oliver heldur því fram að það sem stelpurnar flokkuðu sem 

tískuvöru endurspegli okkar menningarlegu gildi og okkar álit á konum. Jafnframt telur hún 

að táningsstúlkurnar samþykki þessar ímyndir sem samfélagið hafi skapað. Hún segir að ef 

við viljum að þessar ungu stúlkur lifi góðu og heilsusamlegu lífi þurfi að reyna að láta 

stúlkurnar verða meðvitaðar um þessar menningarlegar sögur sem hefti þær frá heilsusamlegu 

lífi og vellíðan. Oliver gengur svo langt að segja að þangað til þessar stúlkur geri sér grein 

fyrir hvernig þær eru kúgaðar, haldi þær áfram að vera undirokaðar. 

Shauna Pomerantz (2007) segir að í Amerískum menntastofnunum hafi ákveðnar reglur 

um klæðaburði orðið æ algengar. Þessar reglur hafa sérstaklega verið settar fram vegna tísku 

sem nútímastúlkur hafa tileinkað sér og tekið í notkun. Vegna þessa nýja klæðaburðar hefur 

komið upp ákveðið fát hjá stjórnendum skólanna. Þeir hafa ákveðið að setja reglur um 

klæðaburð til að hefta þessa kynferðislegu og ágengu fatatísku. Pomerantz segir að nemendur 

hafi hinsvegar fundist þeir neyddir til þess að berjast á  móti þessum nýju reglum á 

klæðaburði enda telja þeir að slíkt hefti frelsi þeirra til að klæða sig eins og þeir óska. Devine 

(í Raby, 2004) telur aftur á móti að þessar reglur hefti atbeina unga fólksins og búi til óvirka 

og viðráðanlega borgara, í stað þess að búa til gagnrýna einstaklinga sem séu þátttakendur í 

samfélaginu, sem í lýðræðislegu samfélagi er talið nauðsynlegt til þess að þrífast. Þannig telur 

Pomerantz (2007) að skapast hafi ákveðin spenna milli nemendanna og stjórnenda skólanna. 

Þar nefnir hún sem dæmi að ein 15 ára stúlka kærði skólastjórann sinn fyrir að banna henni að 

taka þátt í  bekkjarútskriftinni sinni. Hún fékk ekki að taka þátt vegna þess að hún litaði hárið 

á sér blátt. Í öðrum skóla var ung stúlka send heim úr gagnfræðaskólanum vegna þess að 

skólastjóranum fannst bolurinn hennar ekki viðeigandi. Regluverk þetta er rökstutt með því að 

það þurfi að tryggja öryggi, metnað, aga og að skólinn þurfi að hafa öruggt og virðingarvert 

umhverfi til kennslu og náms.  

Pomerantz (2007) fjallar sérstaklega um eina stúlku, Marcia Stevens og hlýrabolinn 

hennar. Hún velti vöngum yfir því hvernig reglurnar um klæðaburð í skólunum kenndi 

nemendum að hugsa um eigin líkama og hvernig reglurnar móta ímynd og skilning þeirra á 

kyni og kynhneigð í skólanum. Marcia, þá 15 ára stúlka, var send heim úr gagnfræðiskólanum 

sínum í British Columbia vegna þess að hún klæddist bol sem braut reglurnar um klæðaburð í 

skólanum. Þetta var rétt fyrir sumarfrí og mat skólastjórinn sem svo að klæðnaðurinn væri 

óviðeigandi vegna þess að hann sýndi of mikið af holdi Marciu, að það sæist í brjóstaskoru  

hennar. Pomerantz segir að í reglum skólans um klæðaburð standi að nemendur eigi að klæða 

sig í sæmandi föt, á fötunum megi ekki vera slagorð sem getur vísað í eiturlyf, áfengi, kynlíf 

eða dónaleg skilaboð. Í reglunum stendur hinsvegar ekkert um klæðaburð á borð við 

hlýraboli. Pomerantz telur að skólastjórinn hafi túlkað reglurnar í sinni víðustu mynd en bolur 

Marciu innihélt hvorki myndir né slagorð sem hægt var að refsa henni fyrir. Hún bendir á að 

með því að klæðast þessum hlýrabol hafi Marcia í rauninni ekki brotið neinar reglur, heldur 

hafi henni verið refsað fyrir að vera með of þroskaðan líkama sem gæti haft áhrif á hvatir 

annarra innan skólaveggjana þ.e.a.s að líkami hennar hafi verið of sýnilegur sem líkami sem 

gerði það að verkum að það hafði áhrif á andrúmsloftið í skólanum og því var ákveðið af 

stjórnendum skólans að senda hana heim.  

Raby (2004) fjallar um hvernig margir skólar tengja fataval við sjálfsvirðingu. Að 

einstaklingnum séu sett þau markmið að klæða sig af háttvísi, snyrtileika og sæmandi fyrir 

skólann. Raby segir að það séu greinileg tengsl milli kyns og reglnanna um klæðaburði þó það 

komi aldrei skýrt fram. Það beinist þó aðallega að stúlkum sem klæðast of litlum fötum. Enda 

heldur Shelley Page (í Raby, 2004) því fram að foreldrum og stjórnendum skólanna finnist 

óþægilegt að verða vör við kynferði stúlknanna. Stúlkurnar líta á fötin sem tískuvöru en ekki 

tæki og tól sem tengjast kynlífi. Með þessu telur hún verið sé að segja að skammast sín fyrir 

kynferði sitt og líkama sinn. Pomerantz (2007) útskýrir þetta betur og bendir á hvernig 

brjóstaskoran á Marciu hafi haft truflandi áhrif á drengina í skólanum, kennarana og 

stjórnendur skólans. Hún braut semsagt það sem ungum stúlkum ber að gera, að hafa hemil á 

hvötum karlmannanna í skólanum. Pomerantz bendir á hvernig orðræðan snúist um að drengir 

og karlmenn hafi ekki bolmagn í að bera ábyrgð á sínum gjörðum í návist stúlkna sem klæðast 

klæðalitlum fötum. Því sé sett sú ábyrgð á herðar stúlknanna að trufla ekki drengina. Með 

þessu er skólinn að senda tvíræð skilaboð til drengjanna. Það er að líkamar stúlkna séu bæði 

til þess að horfa á og til þess að girnast, þó slíkt sé ekki talið við hæfi. Þrátt fyrir að drengirnir 

horfa á stúlkurnar þá bera þeir enga ábyrgð þar sem að það eru stúlkurnar sem hafa ekki 

haldið uppi háttvísi í klæðaburði og draga þar af leiðandi athyglina að sér. Pomerantz telur að 

með þessari hugmyndafræði er hægt að túlka sem svo að að menntun drengjanna sé 

mikilvægari en menntun stúlknanna þar sem fatnaður stúlkna geti orsakað truflun í skólastarfi. 

Hún spyr í framhaldi hvort klæðnaður drengja geti ekki haft truflandi áhrif á stúlkurnar þar 

sem sama  regluverk fellur undir klæðaburði fyrir drengi jafnt sem stúlkur? Yfirleitt er þá um 

að ræða fatnaður drengja sem hægt er að tengja við gengi eða ofbeldi og er þar af leiðandi 

ekki skilgreint sem tenging við kynferði. Samkvæmt Pomerantz, gefur þetta í skyn að 

eingöngu drengir hafi kynferðislegar langanir en ekki stúlkur þegar kemur að klæðaburði 

kynjanna.  

Kenway and Willis (í Pomerantz, 2007) fjalla meira um tengsl kynjanna en þeir gerðu 

rannsókn sína í nokkrum skólum í Ástralíu. Þeir töldu að stjórn skólanna liti á áreiti 

drengjanna á stúlkur, svo sem að toga í brjóstahaldara sem ákveðna hefð, eitthvað sem drengir 

verða að ganga í gegnum. Drengirnir væru vanhæfir til þess að stjórna eigin hvötum og 

ástæðan gæti meðal annars verið vegna hormóna vandamála eða þeir væru seinni en stúlkur 

að þroskast. Og samkvæmt Brown (í Pomerantz 2007) er dæmi þess að skólastjóri í einum 

gagnfræðiskólanum sendi skilaboð til foreldranna þar hann benti á að stúlkur í stuttum pilsum 

yrðu að hugsa um hvernig þær sætu og hvernig þær beygðu sig. Það væri mikilvægt í 

skólasamfélaginu að drengirnir og kennararnir gætu einbeitt sér án truflunar. 

2.2 Ímynd í gegnum fjölmiðla 

Samkvæmt hugmyndum Mike Featherstone (2010) geta líkamlegar ímyndir sem matreiddar 

eru í gegnum fjölmiðla haft mikil áhrif á mat kvenna á eigin fegurð. Þó er skynjun kvenna á 

líkamlegri fegurð ákvarðað að flestu leiti af öðrum en þeim sjálfum. Featherstone vísar 

sérstaklega í fræga fólkið og skemmtanalífið þegar staðalímyndir eru annars vegar. Hann segir 

að mikil  áhersla sé lögð á líkamlega heilsu, unglegt útlit, fegurð og líkamlegar breytingar. 

Þeir einstaklingar sem hafa hvorki getu eða löngun til þess að miða eigið útlit við þær 

stöðluðu ímyndir sem haldið er á lofti eru oft á tíðum skilgreindir sem annaðhvort latir eða 

jafnvel gallaðir.  

Brown og Gilligan (1992 í Oliver, 1999) telja að það sé ekkert skrítið að ungar stúlkur 

verði uppteknar af líkama sínum, stanslaus áhersla er lögð á líkamlegt útlit kvenna, hvort sem 

um er að ræða tónlist, bíómyndir, sjónvarp, bækur eða auglýsingaskilti. Sparkes (1997 í 

Oliver, 1999) segir að sjálfsmynd ungra stúlkna og hvaða túlkun þær leggja í líkama sinn, sé 

að hluta til komið til vegna sagnanna sem er tiltækar í menningu þeirra.  

 Samfélagslegir fegrunarstaðlar spila stórt hlutverk og hafa áhrif unglingsstúlkur hvað 

varðar tísku og líkamsánægju. Grannar fyrirsætur, söngkonur og leikkonur geta haft mikil 

áhrif á unglingsstúlkur sem gerir það að verkum að viðhorf þeirra verða oft brengluð og 

óraunhæf. Stúlkur finna frekar fyrir þrýstingi frá umhverfinu en strákar. Unglingsstúlkur vilja 

oft líta út eins og aðrar stúlkur og konur í fjölmiðlum og eru því líklegri til þess að hafa 

áhyggjur af líkamsímynd, klæðnaði og útliti (Oliver, 1999). Kynímyndir eru hluti af okkar 

daglega lífi og menningu fólks. Það sem felst í þessum hugmyndum er til dæmis útlitsleg 

einkenni, hvað eru samþykktar hugmyndir í samfélaginum um hvernig  kynin eiga líta út. Það 

sem hefur mest áhrif á hugmyndir íbúa á vesturlöndum gagnvart þessari ímynd eru 

fjölmiðlarnir. Markaðssetningin gengur margt út á að fá fólk til þess að kaupa ákveðna vöru 

og í auglýsingum er oft notast við staðlaðar kynímyndir. Birtingarmyndir hugmynda um 

kvenleika í hvaða samfélagi sem er eru oftast mjög áberandi. Auglýsingar og fjölmiðlar eru 

sterkir miðlar til þess að skapa og viðhalda tilteknum kynímyndum. Þeir setja fram myndefni 

og texta sem sýna „eðlileg“ kynjahlutverk og staðfesta þannig kynímyndir viðkomandi 

samfélags (Linder, 2004). 

Lawrence W. Neuman (2006) telur að atbeini sé stundum kallað hæfni einstaklinga til að 

taka sjálfstæða ákvörðun, nokkurs konar frjáls vilji  en það sé samfélagið sem skapi 

einstaklinginn, gildi hans og viðhorf og þar af leiðandi völd, ekki síst þau völd sem fjölmiðlar 

hafa til þess að hafa áhrif á ákvarðanir íbúa samfélagsins. Sherry B. Ortner (2006) tekur í 

svipaðan streng og heldur því fram að fjölmiðlar búi til ákveðna staðalímynd, sem að mati 

Ortner endurspeglar ekki endilega raunveruleikann. Ortner tiltekur fjölmiðla, bíómyndir og 

sjónvarpsþætti og kallar það opinbera menningu, og vill meina að hægt sé að fela félagslegan 

mun þegar sýnd er ákveðin mynd af félagslegum raunveruleika.   

 Sharon Lamb og Zoe D. Peterson (2011) skoðuðu áhrif fjölmiðla á kynferðislegri hegðun 

ungra stúlkna, hvaða tilburði stúlkurnar tileinkuðu sér í gegnum fyrirmyndir sínar í 

tónlistarheiminum. Þær sögðu að stúlkur niður í 11 til 12 ára aldur hefðu sýnt tilþrif í að apa 

eftir eftir grófum textum laganna með míkrafón í hendi og texti á borð við „Fuck me“ 

hljómaði að vörum þeirra. Þær nefna barna- og unglingastjörnuna Miley Cyrus sérstaklega 

þegar hún var viðstödd varðlaunaafhendingu árið 2009. Cyrus sem var fyrirmynd barna og 

unglinga, mætti í níðþröngum stuttbuxum og hafði ýmsa kynferðislega tilburði uppi við í 

tónlistaratriði sínu, meðal annars dansaði hún eggjandi súludans og velta Lamb og Peterson 

fyrir sér skilaboðin og áhrifin sem Cyrus flutti með háttalagi sínu til ungra aðdáenda sinna. 

Þær fjalla einnig um áhrif klámvæðingar í gegnum fjölmiðla og hvernig slík áhrif geta 

endurspeglast í hegðun ungrar stúlku. Til dæmis getur stúlkan haldið því fram að klámvæðing 

sé eðlilegt ástand í eigin tilveru og hún eigi að hegða sér samkvæmt því. Lamb og Peterson 

vilja meina að þrátt fyrir að kynferðislegir tilburðir hafi aukist í fjölmiðlum, hafi það ekki 

endilega áhrif á allar ungar stúlkur. Þær telja samt að ástæða sé til þess að gagnrýna 

markaðssetningu kynferðis í tengslum við kvenlíkamann og að gæta verði meiri velsæmis í 

markaðssetningunni svo ungar stúlkur fyllast ekki af ranghugmyndum um sinn eigin líkama 

sem getur síðan haft sterk áhrif á sjálfsmynd þeirra í framtíðinni. 

Sarah K. Murnen og Linda Smolak (2011) taka undir hugmyndir Lamb og Peterson, en 

ganga enn lengra með því að segja að markaðssetning á kynferði kvenna sé mun útbreiddari 

en Lamb og Peterson vilja meina. Murnen og Smolak eru þó sammála Lamb og Peterson um 

að bandarískir fjölmiðlar birta sterk skilaboð um að ímynd kvenna sé nátengd kynferði, konur 

séu frekar en karlar gerðar kynþokkafullar og aðlaðandi. Slík skilaboð geta valdið því að 

ungar stúlkur og jafnvel stelpur á leiksskólaaldri þrói með sér brenglaða sýn á líkamlegt útlit, 

þær jafnvel álíta sem svo að fólk sem er í mjúkum holdum sé óaðlaðandi. Murnen og Smolak 

telja að stúlkur séu innprentaðar með skilaboðum um staðlaða ímynd kvenlíkamans strax á 

fyrstu uppvaxtarárum sínum, það byrji með Barbie og Bratz og færist síðan yfir í 

markaðssetningu á snyrtivörum fyrir ungar stúlkur.  

Anne E. Becker (2004) gerði árið 1998 rannsókn á meðal unglingsstúlkna á Fiji-eyjum 

þar sem hún kannaði áhrif sjónvarpsmiðla á líkamsímynd þeirra. Becker hefur unnið ötullega 

gegnum árin að rannsóknum um tengls átröskunarsjúkdóms við unglingsstúlkur. Þegar Becker 

gerði rannsóknina á Fiji-eyjum voru þrjú ár liðin frá því að útsendingar frá sjónvarpi hófust. 

Íbúar Fiji-eyja eru sagðir hafa góða matarlyst og „mjúkann“ líkamsvöxt en menningarlegar 

hefðir og venjur styðja það. Orðræðan í samfélaginu vísar til þess að íbúar eiga að vera 

duglegir að borða og borða mikið, svo þeir verði feitir. Mjúkar línur og feitlagið fólk hefur 

fagurfræðilegt gildi á Fiji-eyjum og þar er talið að feitlagið fólk skili meiri vinnu og afkasti 

meiru. Samkvæmt Becker hafa litlir sem engir sjúkdómar eða kvillar fylgt mataræði Fiji-búa, 

hvorki átröskunarsjúkdómar eða sjúkdómar af völdum offitu. Hún vill samt meina að 

átröskunarsjúkdómar á meðal ungra stúlkna sé ekki staðbundin í vestrænum og/eða 

iðnvæddum samfélögum heldur sé sjúkdómurinn orðinn að alþjóðlegu vandamáli. 

Markaðssetning á heilsu, fegurð og tískuvörum hefur verið matreitt ofan í ungar stúlkur og þá 

sérstaklega í gegnum sjónvarpsmiðla. Áhrifavaldarnir eru því staðalímyndir í 

sjónvarpsmiðlum sem hafa áhrif á hvernig unglingsstúlkur huga að líkama sínum og 

sjálfsmynd og gríðarlegum fjárhæðum er eytt í auglýsingar og vörur fyrir þennan 

markaðshóp. Árangurinn felst í því að hvetja ungt fólk í að þróa með sér ákveðna sjálfsmynd 

því útlit og líkamsímynd er sterkur þáttur innan þessa hóps.  

Samkvæmt Becker (2004) telja bandarískir unglingar að sjálfsmynd þeirra sé hvorki 

fyrirframgefin eða stöðugt fyrirbæri, heldur þurfa þeir að vinna sér hana inn eða búa hana til. 

Áhrifavaldarnir á þróun sjálfsmyndar hafa tekið breytingum, þar sem unglingar horfa frekar til 

jafningja sinna og fjölmiðla en foreldra. Gáfur og persónuleiki eru ekki lengur ákjósanlegir 

þættir fyrir sjálfsmyndina heldur hvernig viðkomandi lítur út. Unglingar geta stjórnað 

sjálfsmynd sinni með ákveðnum vörum eða munum þannig að hún er kannski ekki staðbundin 

heldur tekur stöðugum breytingum. Viðmælendur Becker í rannsóknum hennar á 

unglingsstúlkum á Fiji-eyjum, sögðu að sjónvarpsáhorf tengdi þau betur við umheiminn, og 

vísuðu sér til stuðnings til frétta. Sjónvarpsáhorfið hefur leitt til áhrifa á nýjum viðhorfum hjá 

konum, að konur séu jafningjar karla því hér áður var menning þeirra bundin við stofnun 

fjölskyldu og eldamennsku. Viðmælendur sögðu einnig að notkun sjónvarpsins gerði þeim 

kleift að bæta lífskjör sín og telja að þættir í sjónvarpinu séu í líkingu við sjálfshjálpar 

handbók þar sem þeir greina frá hvað megi gera og hvað megi ekki gera. En mestu áhrifin 

væri í sjónvarpsþáttum sem innihéldu karektara sem væru bæði grannir og hraustir.  

Becker (2004) segir að nýlegar rannsóknir hafa sýnt fram á að kvillar af völdum offitu 

eru farnir að hafa áhrif á íbúa Kyrrahafsins og íbúar þessara svæða eru orðnir meðvitaðri um 

það sem þeir borða. Sjónvarpsáhorf ásamt þeim efnahags- félagslegu- og pólítísku breytingum 

hafa gert það að verkum að íbúar Fiji eru farnir að huga að árangri og samkeppni. 

Menningarleg viðhorfin hafa því breyst í þá átt að nú er talið vera samhengi á milli aukinnar 

vinnugetu og réttrar líkamsþyngdar. Þrátt fyrir það hefur lystarleysi unglingsstúlkna 

samfélagsins þó valdið áhyggjum meðal íbúa á Fiji- eyjum. Sjónvarpsáhorf á bandarískt efni 

hefur leitt til þess að sú þráhyggja að vera mjór hefur fest rótum í samfélaginu. Þeir unglingar 

sem fá ekki þessi skilaboð frá sjónvarpinu fái þau frá vinum eða foreldrum sem síðan breiðist 

út um hópinn. Sjálfsmynd stúlkna er búin til út frá hinu félagslega umhverfi og þeim 

menningarlegu táknum og efnislegum hlutum sem eru til staðar í samfélaginu. Stúlkurnar 

virðast með þessu einblína á það sjónræna í stað hins vitsmunalega. Það að Fiji búar eru undir 

áhrifum af vestrænum lífstíl, hefur bæði sína kosti og galla þar sem unglingsstúlkur í litlum 

samfélögum eru viðkvæmar fyrir utanaðkomandi áhrifum hins vestræna heims. Því segir 

Becker að endurskilgreining á fagurfræði líkamsmyndar á Fiji-eyjum hefur orðið í kjölfar 

sjónvarpsútsendinga og áhrifa gætir á menningarlegum viðhorfum íbúana. Hugmyndafræðin 

um breytt mataræði hefur náð áður óþekktum vinsældum í samfélaginu og eru þær breytingar 

sérstaklega áberandi miðað við stöðugleika fyrri hugmynda um líkamlega fagurfræði 

samfélagsins.  

   

3 Unglingsstúlkur og einelti 

Að verða vinsæl í félagslegum skilningi er örugglega draumur margra stúlkna. Þær þrá að 

teljast til vinsæla hópsins og eru jafnvel tilbúnar til að gera hvað sem er til að komast þangað. 

Samkvæmt rannsókn Simmons (2002) eru svokallaðar „drottningar“ þær stúlkur sem fara oft 

fyrir slíkum hópi. Þessar drottningar beita oft árásum á aðrar stúlkur enda minnir hegðun 

þeirra á drottninga hunangsflugu þ.e. þær stunda oft iðju sína með því að hafa vald til þess að 

stjórna og hinum stúlkunum er gert að þjóna henni.  

3.1 Birtingarmyndir eineltis og rannsóknir 

Einelti getur haft ýmsar birtingarmyndir, sem allar fela í sér einhvers konar niðurlægingu fyrir 

þann sem fyrir því verður. Í skólum þar sem einelti getur verið á margs konar hátt og oft ekki 

sýnilegt verður kennari alltaf að vera á varðbergi gagnvart öllu því sem kann að hafa slæm 

áhrif á börnin. Á vefsíðu Regnbogabarna kemur fram að einelti er eitt af því versta sem barn 

getur lent í og því þarf kennarinn að þekkja helstu tegundir þess og vita hvernig rétt sé að 

bregðast við. Eftirfarandi hegðun hjá börnum er hægt er að flokka sem einelti: lygasögur til að 

koma fórnarlambinu í vandræði, kynþáttafordómar, hæðst er að nemanda vegna útlits, 

fötlunar eða þyngdar, uppnefni og baktal, útskúfun frá félagslegri þátttöku og verkefnum í 

skólanum, hæðst er að nemanda sem tekur því illa, eyðilegging á eigum og skóladóti, SMS-

skeyti og netpóstur sendur með illum tilgangi og að lokum líkamlegt ofbeldi, spörk og fleira 

(Regnbogabörn, e.d.).  

Sameer Hinduja og Justin W. Patchini (2006) hafa stundað rannsóknir sem snúa að 

rafrænu einelti. Skilgreining þeirra á rafrænu einelti er töluvert einfaldari en margar aðrar 

rannsóknir sem hafa verið gerðar, en samkvæmt þeim er rafrænt einelti eftirfarandi; 

,,Vísvitandi og úthugsuð hegðun sem veldur öðrum skaða í gegnum rafrænan texta“ Þau vilja 

meina að frá hálfu geranda er tilgangur rafrænts eineltis að valda þolanda opinberri 

niðurlægingu. Sem dæmi getur rafrænt einelti verið að dreifa niðrandi slúðri um þolanda, búa 

til vefsíður sem sérstaklega eru ætlaðar til að niðurlægja. Dreifa lítillækkandi myndum og 

myndböndum um þolanda á Internetinu eða búa til sérstaka heimasíðu sem eingöngu er ætlað 

til að gera lítið úr þolandanum (Hinduja og Patchini, 2011a). 

Svokölluð Olweusáætlun er hugmyndafræði byggð á hugmyndum Dan Olweus, 

prófessors við Háskólann í Björgvin. Hann gerði rannsókn með því að markmiði að meta 

árangur áætluninnar sem beindist að því að vinna gegn einelti. Olweus fjallar um að þegar 

innleiða á Olweusáætlun í skóla er gert ráð fyrir að slíkt ferli taki tvö ár. Starfsfólk skólans 

þarf að taka fullan þátt í innleiðingunni og hittast reglulega til þess að ræða hlutina. Til þess 

að innleiðingin verði að veruleika, verður að fara eftir settum reglum áætluninnar og til þess 

að tryggja að starfsfólk nýti sér áætlunina er sett upp ákveðið gæðaeftirlit sem felst í því að 

nemendur og starfsfólk sé virkir þátttakendur í öllu ferlinu. Eftirfylgni er nauðsynleg og þarf 

að vera virk til þess að hægt sé að greina óæskileg hegðun eins og einelti þegar það kemur 

upp (Olweus, 2005:16). 

Olweus (2005) vill meina að einkenni eineltis sé árásárhneigð eða illt atferli, 

endurtekning þessa illa atferlis og ójafnvægi milli afls og valda í samskiptum. En er einelti og 

stríðni það sama? Olweus telur að góðlátlegur leikur og stríðni sé ekki undir neinum 

kringumstæðum einelti. Þrennt einkenni einelti að mati Olweus: árásarhneigð, endurtekning á 

neikvæðu atferli yfir ákveðin tíma og ójafnvægi í valdi og styrk þeirra sem eiga í hlut. Þegar 

stríðnin er endurtekin, verknaðurinn orðinn á neikvæðum nótum og nær yfir ákveðið langt 

tímabil er hægt að tala um að einelti eigi sér stað. Hann segir ekki talað um einelti nema um 

styrkleikamismun sé að ræða. Sá sem er gerandi í einelti sé yfirleitt sterkari og stærri en 

þolandinn og öðlast þannig yfirburði yfir hann (28). 

Simmons (2002) fjallar um stúlkur og einelti í bók sinni Odd Girl Out. Simmons segir að 

hún hafi sjálf upplifað einelti á sínum bernsku og unglingsárum og það hafi verið kveikjan  að 

rannsóknum hennar. Simmons fjallar um hvernig þessi rannsókn hafði áhrif á hana sjálfa, að 

hún hefði fært henni ákveðna birtu inn í líf sitt, ef svo má að orði komast, og gefið henni betri 

heildarmynd á tilveru unglingsstúlkna gagnvart samskiptum og viðhorfum sín á milli. Hún 

vill meina að það séu ýmiss tækifæri sem hægt er að nýta til þess að breyta til hins betra og 

eitt besta markmiðið sé að opna betur umræðuna um að átök á milli unglingstúlkna sé þekkt 

fyrirbæri, það verði alltaf til staðar en það sé undir stúlkunum komið að átta sig á að þær hafi 

líka val hvernig samskiptum þær taki þátt í. En margar stúlkur finna til reiði eða hafa 

árásargjarnar hvatir. Það þarf því að þjálfa stúlkur markvist í því að læra að leysa úr ágreiningi 

í stað þess að byrgja inni þessar tilfinningar og fá útrás fyrir þær á duldari hátt eins og með 

árásum í samskiptum. Með því að kenna stúlkunum heilbrigðari samskipti, með því að ræða 

vangaveltur sínar og tilfinningar  á opinskáan hátt augliti til auglitis í stað þess að kasta fram 

óánægju sinni í formi ritaðs máls eða niðrandi athugasemda innan hóps og með því að 

upplýsa foreldra og skólaumhverfið um ástand mála, væri hægt að draga úr vanlíðan margra 

unglingsstúlkna. Foreldrar spila mikilvægt hlutverk þegar kemur að gildum lífsins og það sé á 

ábyrgð þeirra að upplýsa barnið sitt um að fá samskipti séu án átaka og því eigi að hafa það að 

leiðarljósi að stjórnast ekki af óttanum (359-365). 

3.2 Saga Jenny 

Simmons (2002) fjallar um stúlkuna Jenny, sem hafði flutt búferlum með fjölskyldu sinni frá 

San Diego á lítinn búgarð í Wyoming og hafið nám í sjöunda bekk í Mason Middle School 

sem var talin mjög vinsæll skóli. Í San Diego hafði hún búið í vinalegri, mexíkanskri 

menningu, talaði reiprennandi spænsku og sagði að það hefði ekki skipt neinu máli þó hún 

hafi verið eini nemandinn sem taldist til hvítra. Í Wyoming var aftur á móti meirihluti fólksins 

sem taldist til hvítra. Jenny varð fljótt ljóst að henni yrði gert lífið leitt á þessum nýja stað og 

þá sérstaklega af tveim stúlkum sem ríktu yfir árganginum í skólanum, þeim Brianna og 

Mackenzie sem töldust til „drottningana“ eða the queen bees (26). Brianna var sú fallegasta 

og Mackenzie var sú sem bar af í íþróttum. Þeirra aðal áhugamál var að eignast kærasta en 

Jenny var ekkert mikið fyrir slíkt en hún hafði þó mikinn áhuga á að spila fótbolta eða 

körfubolta við strákana eftir skóla og var miklu frekar fyrir að klæðast gallabuxum og bolum 

frekar en að nota snyrtivörur og klæðast stuttum pilsum. Jenny var varla búin að kynna sjálfa 

sig fyrir bekkjarfélögunum, þegar Brianna og Mackenzie tóku upp á því að gefa henni 

uppnefnið „hármikla hóran Harriet“ eða Harriet the Hairy Whore (26) og báru þær sögusagnir 

út að Jenny væri að krækja sér í stráka í skóginum á bakvið fótboltavöllinn. Þetta fannst Jenny 

mikil niðurlæging og að vera skilgreind sem drusla var það versta sem hún gat hugsað sér. 

Brianna og Mackenzie stofnuðu hatursklúbb í kringum hana og fengu nánast allar stúlkurnar í 

bekknum til þess að ganga í klúbbinn. Markmið drottningana með þessu var að gera lítið úr 

Jenny með því að láta stúlkurnar í bekknum heilsa henni hæðnislega á göngum skólans auk 

þess að flissa og hlægja að henni þegar hún gekk þar um. Brianna tók í framhaldi upp á því að 

krefjast meiri fórnarkostnaðar af Jenny þegar hún gekk um skólagangana og þar sem Brianna 

átti marga fylgismenn í röðum stúlknanna lenti Jenny oft í að verða fyrir því að 

skólabækurnar voru slegnar úr fangi hennar, henni ýtt eða jafnvel hrint á gólfið. Lítið sem 

ekkert eftirlit virtist vera á göngum skólans og ef einhver sá til atburðana túlkuðu gerendurnir 

það sem óhapp.  Jenny reyndi að svara fyrir sig í byrjun en það olli því að hún endaði blá og 

marin. Jenny gat ekki með nokkru móti skilið hvers vegna hún mætti svona mikilli andúð, 

hvað hún hefði gert til þess að verðskulda slíka framkomu stúlknanna. Í San Diego hafði allt 

gengið sem best var á kosið, henni hafði gengið vel og hafði átt þar góðar vinkonur. Hún 

hafði ætíð haft að leiðarljósi orð föður síns með að ef hún leggði nógu hart af sér, gæti hún 

gert allt sem hún vildi. En eftir að hafa upplifað þessi átök í nýja skólanum fer Jenny að efast 

um gildi þessara orða, hún fer að trúa því að hún eigi sökina, því tvær aðrar nýjar stúlkur 

höfðu einnig hafið nám í sama bekk, samhliða henni en ekkert lent í neinum átökum við hinar 

stúlkurnar. Reyndar höfðu þessar tvær stúlkur lagt hart af sér að falla inn í hópinn með því að 

klæðast sömu tísku og hlusta á sömu tónlistina og hinar stúlkurnar í bekknum og þær leyfðu 

Brianna og Mackenzie að stjórnast með sig á meðan Jenny stóð fast á sínum skoðunum og 

eltist ekki við tískustrauma í klæðaburði (26-27). 

Jenny upplifði mikla eymd og sorg þegar hún áttaði sig á stöðu sinni gagnvart 

bekkjarsystrum sínum, gat varla beðið með að klára heimalærdóminn sinn til þess eins að 

komast inn í herbergið sitt og gráta í hljóði ofan í kodda sinn, enda vildi hún ekki fyrir 

nokkurn mun segja foreldrum sínum frá baráttu sinni í skólanum. Hver dagur hjá Jenny í 

skólanum var barátta enda á þessum tímapunkti orðin einangruð þar sem allar stúlkurnar í 

bekknum sýndu henni fjandskap. Ein frænka hennar, árinu eldri, vorkenndi Jenny og leyfði 

henni einstöku sinnum að vera með sínum jafnaldrahópi, hópur sem var vinsæll innan 

skólans. Það virtist reita Brianna og Mackenzie enn meira til reiði og gerði ástandið bara verra 

ef eitthvað var. Í angist sinni eitt kvöldið ákveður Jenny að taka upp símtólið og hringja í 

nokkrar af bekkjarsystrum sínum, þar á meðal í Brianna og Mackenzie, til þess að spyrja þær 

afhverju þær hati hana, afhverju þær hafi stofnað þennan hatursklúbb gegn henni og svöruðu 

þær allar mjúkri röddu að þær könnuðust ekki við neitt sem hún bar upp á þær, þær neituðu 

öllum ásökunum. Jenny vonaðist til að þessi símtöl myndu breyta ástandinu og trúði því að nú 

yrði allt betra, þangað til hún mætti næsta dag í skólann og árásirnar héldu áfram, ekkert hafði 

breyst til hins betra (28). Þetta erfiða ástand hélt áfram þangað til Jenny finnur blað sem 

innihélt yfirlýsingu um inngöngu allra stúlknanna í hatursklúbbinn gegn henni. Hún tekur 

ákvörðun með að fara með blaðið til skólastjórans sem í kjölfarið gerir þennan hatursklúbb 

upptækann. Þar sem Jenny hafði verið nýr nemandi í skólanum gerði það kennurum erfitt um 

vik að sjá einhverjar breytingar á hegðun hennar eða líðan og þrátt fyrir að foreldrar hennar 

hefðu tekið eftir breytingum og spurt hana, hefði hún sagt þeim að allt gengi vel (29). 

Þrátt fyrir  að nú upphófst betri tími í skólanum hjá Jenny og hún  gerð að  fyrirliða í 

íþróttaliði sínu, sat kvölin eftir eineltið föst í brjósti hennar og það var eins og hún biði átekta 

að ná fram hefndum. Brianna, hennar aðal kvalari hafði í þó nokkurn tíma átt kærasta, Eric, 

sem var afar vinsæll á meðal nemandana í skólanum, Eric var eins og Jenny, fyrirliði í 

íþróttaliði sínu en í körfubolta. Brianna hafði misst meydóminn með Eric og ætlaði sér að 

giftast honum. Jenny gefst einn daginn kostur á að stýra körfuboltaliði  strákanna og þau Eric 

verða fljótt vinir. Jenny setur sér þau markmið að stela Eric frá Brianna sem henni tekst að 

gera. Jenny vill meina að þetta hafi ekki haft neitt með Eric að gera, þetta hafi ekki verið 

spurning með hrifningu á Eric heldur hafi hún einsett sér að ná fram hefndum gagnvart 

Brianna. Jenny segir að sér hafi liðið eins og sigurvegara þegar hún náði þessum markmiðum. 

Í dag er Jenny komin yfir þrítugt og vill meina að hún finni hvorki fyrir skömm né eftirsjá en 

það örli enn á reiði innra með henni gagnvart kvölurum sínum þrátt fyrir að liðin séu meira en 

tuttugu ár (29-30). 

3.3 Rafrænt einelti 

Samkvæmt Helgu Margréti Guðmundsdóttur (e.d) eru Internetið og farsímar í huga margra 

unglinga helsta lífæð félagslegra samskipta og í auknu mæli virðist sem svo að einelti sé að 

færast yfir í rafrænt einelti í gegnum þessi samskipti þar sem börn nota bloggsíður, Facebook, 

MSN, Skype, tölvupóst, sms og spjall sem tjáningarmiðil til að gera lítið úr öðrum 

einstaklingum.  Það sem einkennir rafrænt einelti og gerir það hættulegra en aðrar tegundir 

eineltis, er að gerandinn getur stundað eineltið án þess að þurfa að vera í beinu sambandi við 

fórnarlambið. Til þess að draga úr þessum vanda hér á Íslandi hafa samtökin Heimili og skóli 

sett af stað verkefni sem kallast SAFT (Samfélag, fjölskylda og tækni), sem er hluti af Safer 

Internet Action Plan, aðgerðaráætlun Evrópusambandsins um öruggari netnotkun. Þar er 

unnið markvisst starf til þess að vinna gegn einelti á netinu og ýmsar ráðleggingar eru veittar 

foreldrum og öðrum til að að koma í veg fyrir þess konar ofbeldi. Þessar ráðleggingar kallast 

netheilræði SAFT sem fela í sér atriði sem upplýsa og hvetja foreldra til þess að kenna 

barninu sínu helstu öryggisreglur um netnotkun. Foreldrar eiga að geta tileinkað sér þessi 

atriði með þeim tilgangi að draga úr rafrænu einelti.  

Það má ætla sem svo að hér áður fyrr, þ.e. fyrir tíma internetsins og farsíma, hafi 

útgönguleið frá svona áreitum verið helst innan heimilisveggja fjölskyldunnar en í dag er 

sífellt erfiðara að komast undan allskyns ofsóknum. Hægt er að ná í fórnarlambið á hvaða 

tímum sólahringsins sem er í gegnum netsamskipti eða farsíma. Gerandinn þarf því ekki að 

vera ósvífinn í eigin persónu heldur getur hann stundað iðju sína nánast hvar og hvenær sem 

er fyrir framan tölvuskjá eða með síma í hönd. Í sumum tilvikum getur verið erfitt að finna út 

hver stendur á bak við eineltið því ofbeldið getur verið nafnlaust og netið er opið allan 

sólarhringinn (SAFT, e.d.). Hinduja og Patchini (2010) taka í svipaðan streng og segja að 

margir unglingar séu tengdir netheiminum allan sólarhringinn og því hægt að ná til þeirra 

hvenær sem er. Slíkt eykur líkurnar á að þau verði að þolendum rafræns eineltis allan 

sólarhringinn.  

 Samkvæmt Sheri Bauman (2010) er eðli rafræns eineltis þannig vaxið að þrátt fyrir að 

þolendur grípi til þess ráðs að slökkva á tölvunni eða farsíma til þess að forðast einelti, sporni 

það ekki við því að gerandur sendi SMS skilaboð, tölvupósta eða birta niðrandi ummæli um 

viðkomandi á samfélagssíðum, setji niðrandi myndir og jafnvel myndbönd á Internetið. Þegar 

þolandinn sest næst við tölvuna, fer á Internetið eða kveikir á símanum sér hann allt sem sagt 

hefur verið um hann. Dreifing á efninu hefur jafnvel gengið á milli hópa af  áhorfendum. Að 

komast í öruggt skjól undan rafrænu einelti getur því reynst afar erfitt. 

 Rachel Simmons (2002) fjallar um Internetið sem öflugt tæki í tjáningu, það birtist sem 

ákveðið vopn sem gefa unglingsstúlkum tækifæri til þess að tjá sig um hvað sem er við hvern 

sem er og það virðast vera lítil sem engin mörk sem stúlkan hefur. Hugsanir og tilfinningar 

stúlkunnar endurspeglast í formi ritaðs máls, til dæmis á Facebook, frekar en í augliti til 

auglitis. Þar af leiðandi er auðvelt að nýta sér þessa tækni til þess að skrifa niðrandi ummæli 

um aðra með því að opinbera það á netið, tæknin greiðir leiðir grimmdarinnar á einfaldan hátt. 

Simmons tekur sem dæmi ef ósætti myndast á milli vinkvenna, eða stúlka pirrist vegna 

athugasemda annarra eða afbrýðisöm vegna stúlku sem daðrar við dreng sem henni sjálfri 

líkar við, þá sé tilhneiging til þess að tjá niðrandi ummæli um viðkomandi á netið því slíkt 

krefst ekki raddar, augnsambands né skjótra afleiðinga. Fjöldi stúlkna, sem forðast persónuleg 

samskipti, geta setið við tölvuskjáinn og pikkað misgóðar hugrenningar sínar á lyklaborðið, 

áður fyrr hafi það verið í formi símtali,  en nú sé það í formi niðrandi texta (104). Simmons 

nefnir einnig dæmi þar sem múgæsing eða þrýstingur geti myndast og þá í tengslum við að 

ýta á „líka við“ takkann á Facebook, niðrandi ummæli eru sett í „status“ á Facebook, tileinkuð 

ákveðinni stúlku og innan við sólahring síðar eru komnir yfir hundrað krakkar sem búnir eru 

að „líka“ þessi niðrandi skrif og jafnvel búin að deila þeim á sínum síðum, við það 

margfaldast áhrifin og hefur mikil áhrif á líðan og ímynd þeirrar stúlku sem ummælin voru 

tileinkuð í upphafi (108-109). 

Samkvæmt rannsóknum sem Hinduja og Patchin (í Simmons, 2002) gerðu á rafrænu 

einelti beggja kynja, kom í ljós að töluverður meirihluti stúlkna voru fórnalömb rafrænts 

eineltis en drengir, eða 26% stúlkna á móti 16% drengja. Sambærilegar rannsóknir hafa sýnt 

að stúlkur eru tvisvar sinnum líklegri til þess að breiða út niðrandi ummælum á Internetið en 

drengir. Þau segja að þrátt fyrir þennan mun, þá endurpeglast það ekki endilega í fjölda 

tilkynninga þolenda, því samkvæmt Hinduja og Pitchin sögðu einungis 22% stúlkna frá því að 

hafa lent í rafrænu eftirliti á móts við 18% drengja (109). 

Simmons (2002) segir að fórnarlömb rafrænts eineltis séu margfalt líklegri til þess að 

upplifa þunglyndi, kvíða, ofbeldi í skóla, námsörðugleika, sjálfsvígshugmyndir og 

sjálfsvígstilraunir. Hugur og þroski unglingsstúlkunnar sé enn í mótun, hún sé áfjáð að falla 

inn í hópinn þó óvinveittur sé og það sé stórhættulegt í  eðli sínu (110). 

Til þess að varpa betur ljósi á neikvæðri margföldunaráhrif í birtingarmynd rafrænts 

eineltis fjallar Simmons (2002) sérstaklega um tvær stúlkur, Kelsey og Lauren, sem voru 

bestu vinkonur. Kelsey hafði nýverið slitið sambandi við kærastann sinn Aaron og nokkrum 

vikum síðar iðraðist hún ákvörðunar sinnar þegar hún kemst að því að nánasta vinkona 

hennar, Lauren, væri hrifin af Aaron. Þrátt fyrir að komast í uppnám ákveður hún að láta sér 

það lynda þar sem hún óskaði vinkonu alls hið besta, auk þess hafði hún  haldið áfram 

vinatengslum við Aaron. Fljótlega fór hegðun Lauren að breytast í garð Kelsey og vildi 

Lauren að Kelsey gæfi vinskap sinn við Aaron upp á bátinn. Síðan atvikast það að samband 

Lauren og Aaron fer út um þúfur og í framhaldi byrjar Lauren að pósta á Facebook niðrandi 

ummæli um Kelsey á borð við að Kelsey væri heimsk hóra, hún væri ljót, væri feit, væri 

einskins virði og ætti því ekki að vera verðug til þess að lifa. Ekkert virtist fá stöðvað Lauren í 

þessum niðrandi skrifum heldur fer hún að pósta fullyrðingum um að Aaron hefði sagt við sig 

og vini sína að Kelsey væri ljót og hann hataði hana. Það að geta nýtt sér tæknina með því að 

setjast niður við lyklaborð og dritað niður texta sem inniheldur svona grófa aðför að ákveðinni 

persónu, sýnir í raun valdið sem einstaklingar hafa til þess að stjórna aðstæðum og til þess að 

hafa áhrif á viðhorf annarra, sem sýndi sig best í því að átökin héldu áfram innan skólaveggja, 

þegar samnemendur Kelsey fara að kalla ókvæðisorðum að henni á göngum skólans, að hún 

væri einskins nýt hóra sem ætti ekki vinskap Lauren skilið. Lauren lætur ekki ummælin á 

Facebook duga heldur byrjar að hrópa að Kelsey þegar þær eru staddar á fótboltaleik, að hún 

voni að Kelsey endi einhversstaðar dauð út í vegakanti (110-111). Í framhaldi ætlar Kelsey að 

láta fótboltaþjálfarann sinn vita með framkomu stúlknanna gagnvart sér, og þá sérstaklega 

hegðun Lauren, enda var þjálfarinn yfirlýstur andstæðingur eineltis. En hlutirnir fara á þann 

veg að Lauren fær nasaþef af því hvað Kelsey ætlaði að fara að gera og í framhaldi er Kelsey 

hótað af einni stúlku í fótboltaliðinu, sem er einnig dóttir þjálfarans, að hún hljóti verra af ef 

hún kjaftar frá. Aðför Lauren að Kelsey á Facebook heldur áfram og Kelsey upplifir sig 

algerlega varnarlausa, finnst hún hvergi geta varið sig og hvergi vera óhult, ekki einu sinni á 

heimili sínu, það er engin undankomuleið. Bara ef farsími hennar titraði, olli henni ótta og í 

kjölfarið fer hún að fá þá flugu í kollinn að hún sé ekki þess verðug að vera á lífi (112). 

Simmons (2002) segir að almenningur sé alltaf meir og meir að trúa því sem sett er á 

prent og það sé vegna þess að í gegnum tíðina hefur fólk lesið mikið af greinum frá 

fræðimönnum og öðrum áhrifavöldum samfélagsins. Þar af leiðandi sé það ákveðin kaldhæðni 

að vald orðanna sem fellst í orðum reiðrar unglingsstúlku gagnvart annarri unglingsstúlku á 

Internetinu hrindi af stað skæðri atlögu að sálarheill einnar manneskjur. Með tilkomu 

möguleika Internetsins hefur svigrúmið aukist til þess að færa grimmdina á annað plan, ólíkt 

því sem fólst í almennum tjáskiptum hér áður eða í prentuðum texta, því á Internetinu er hægt 

að skilja eftir sig langa slóð af svokölluðum fylgjendum (112-113). Þetta má orða sem svo að 

almenningur þarf ekki lengur að vera vant að virðingu sinni eða verða dreginn til ábyrgðar þar 

sem frelsi netheima býður endalausa möguleika upp á  sjónarhorn hins almenna borgara og 

hans hugarfar, þrátt fyrir að það sé í misgóðum tilgangi. 

Kelsey ákveður að segja móður sinni frá þeim ógöngum sem hún er lent í, enda komin út 

í horn. Móðir hennar hafði grunað að eitthvað væri að hrjá dóttir sína en taldi það hafa 

eingöngu stafað vegna sambandsslita hennar við Aaron. Í kjölfarið ákveður móðir Kelsey að 

senda tölvupóst á foreldra Lauren með því fyrir sjónir að samskipti stúlknanna tveggja verða 

skoðuð nánar, en engin viðbrögð bárust. Ein stúlkan úr fótboltaliðinu, sem var vinkona 

Kelsey, ákveður að sýna þjálfaranum Rebeccu, samskiptin sem höfðu farið á milli Kelsey og 

Lauren, en Rebecca bregst þannig við að hún skammar Lauren „lítillega“ fyrir að skrifa 

hugrenningar sínar á netið með þessum hætti. Þegar móðir Kelsey fréttir af þessari vægu 

refsingu, hringir hún í Rebeccu. Í ljós kemur að Rebecca hefur látið slúðrið og sögurnar um 

Kelsey hafa haft þau áhrif að hún fer að gagnrýna hegðun Kelsey og talar niðrandi um hana 

við móður hennar. Rebecca segir jafnframt að hún hafi áreiðanlegar heimildir fyrir því að 

móðir Kelsey hafi veitt Kelsey áverka á andliti, að Kelsey hafi sagt það sjálf og það sé altalað 

um það. Rebecca hafi ætlað sér að tilkynna það til barnaverndarnefndar en ekki gert það 

sökum þess að það hefði komið illa niður á móðurinni. Þessi framkoma Rebeccu við móður 

Kelsey hafa þau tilteknu áhrif að móðirin upplifir þjálfarann, Rebeccu sem ákveðna ógn 

gagnvart sér og dóttur sinni, finnur fyrir vantrú Rebeccu á staðreyndum málsins, finnur sjálf 

til vanmáttar og ákveður því að draga sig í hlé enda stórt fótboltamót framundan hjá 

stúlkunum og því ekki ákjósanlegt að halda uppi frekari orðasamskiptum þar sem hún óttaðist 

að það kæmi niður á þátttöku stúlknanna í umræddu fótboltamóti. Móðir Kelsey spyr dóttur 

sína hvort það sé eitthvert sannleikskorn í því að hún hafi látið uppi að áverkarnir í andliti 

hennar séu af hennar völdum og kannast Kelsey ekkert við það, sem satt var. Móðirin ákveður 

í framhaldi að aðhafast ekkert meira í málinu þar sem hún óttaðist viðbragða Rebeccu ef hún 

leggði fram kvörtun til skólans, hún vissi að tilhæfulausar ásakanir Rebeccu um líkamlegt 

ofbeldi móðurinnar gagnvart dóttur sinni myndu koma fram og það gæti valdið meiri skaða en 

orðið var. Eðli þessa eineltis frá hendi stúlknanna og fullyrðingum þjálfarans um líkamlegt 

ofbeldi hafði þau áhrif að móðir Kelsey treysti hvorki þjálfaranum né skólaumhverfinu til þess 

að takast á við málefnum dóttur sinnar. Sameiginlegur styrkur mæðgnanna varð til þess að 

eineltið gagnvart Kelsey dó út að lokum, það urðu ekki frekari málalengingar en fyrir bragðið 

urðu skólayfirvöld ekki uppvís um það sem gekk á (113-116). 

En er hægt að stemma stigum við einelti? Rachel Simmons (2002) fjallar um að það þurfi 

að þjálfa stúlkur sérstaklega í að leysa úr ágreiningi. Ágreiningur af þessum toga geta haft 

langvarandi áhrif á stúlkur þar sem þær kunna ekki nógu vel að takast á við erfiðar aðstæður 

sem einelti er. Stúlkur finna til hvers menningin ætlast af þeim og reyna að haga sér eftir því. 

Þær fá því ekki sömu þjálfun í að leysa úr ágreiningi og drengir á grunnskólaárum.  

Jan Hoffmann (í Simmons, 2002: 104) segir að með tilkomu Internetsins og í tengslum 

við rafrænt einelti, hafi að vissu marki skapast hegðun sem myndi flokkast undir „sálrænt eðli 

villimannsins“ og þar sem stefnur, löggjöf og löggæsla ná ekki að þróast samhliða slíkri 

hegðun veldur það ákveðnu andvaraleysi. 

Í bók Larry J. Siegel (2011/2012: 1-25) Crimnology er fjallað um mikilvægi hlutverksins 

með félagslegt taumhald. Félagslegt taumhald er skilgreint sem ákveðið verkfæri einstaklinga 

eða samfélags til þess að stemma stigum við neikvæðri hegðun eða til þess að draga úr 

neikvæðum verknaði. Til dæmis með því hafa taumhald á hegðun sem veldur skaða, taumhald 

á hegðun sem endurspeglar ekki menningarleg gildi og grafi þar af leiðandi ekki undan 

siðferðiskennd. Með því er hægt að koma í veg fyrir að þolandi verði ekki einnig þátttakandi. 

Bauman (2010) vill meina að enn sem komið eru fá úrræði við rafrænu einelti. Flest 

úrræði um rafrænt einelti byggjast á því að börn og unglingar segi fullorðnum frá eineltinu. 

Rannsóknir sýna hins vegar fram á að það gera þau sjaldnast. Má því má segja að eitt af 

brýnustu verkefnum í baráttunni gegn rafrænu einelti sé að fullorðnir einstaklingar, foreldrar 

og kennarar byggi upp traust samskipti við börn og unglinga þannig að þau þori og vilji segja 

frá rafrænu einelti. 

4 Lokaorð 

Í þessari ritgerð hefur verið reynt að varpa ljósi á þær helstu hindranir sem geta orðið á vegi 

unglingsstúlkna og þær kröfur sem margar stúlkur á unglingsaldri þurfa oft að horfast í augu 

við. Margir kannast við að að lenda í aðstæðum þar sem  þeim finnst þeir ekki falla inn í 

hópinn eða umhverfið og má þá segja að maður sé kominn fyrir utan sinn habitus  eða fyrir 

utan eigin þægindamörk og komin á stað sem er framandi og veit ekki hvernig á að takast á 

við nýjar og óþekktar aðstæður. Ennfremur hvernig sé skynsamlegast að haga sér og hvað sé 

viðurkennt af viðkomandi samfélagi hvort sem það er samfélagið í heild eða innan ákveðins 

hóps svo sem skólasamfélags. Þetta á vel við kenningar Bourdieu (1972/1997) um habitusinn 

þar sem hann er talinn samanstanda af gildismati, viðmiði og skynjun einstaklingsins og 

hvernig hann mátar sig við aðra. Saga fólks hefur þó einnig áhrif, þar af leiðandi er habitus 

aldrei fullkomnaður heldur síbreytilegt fyrirbæri sem þroskast með einstaklingnum. 

Skilgreiningar Foucault (í May og Powell, 2007; Bell, 1993) eiga einnig vel við þegar verið er 

að skoða hreyfanleika valdsins og hvaða hlutverki það getur gengt í tilveru fólks ásamt 

hugmyndum Greaber (2001b) og Baudrillard (í Merrin 2007) um valdið í tengslum við 

neyslu. Það má því  líkja við að unglingstúlkur séu í sífellu að móta sér nýjan habitus þegar 

þær eru að bera sig saman við aðra og er mismunandi hver er valdhafi á hverjum stað. Sem 

dæmi þá getur ákveðinn klæðaburður verið túlkun um vald og samþykki samfélagsins og þær 

sem klæðast á annan hátt verið túlkaðar sem valdaminni eða óæðri. Sjálfsmyndin er talin 

mótast af umhverfinu en það má tengja það frekar við þá sem eru komnir á fullorðinsár því 

talið er að á unglingsárunum sé hegðun og sjálfsmynd í stöðugri endurskoðun og miklar 

breytingar geta átt sér stað. Mead (1949) taldi að breytingar á unglingsárum séu leið stúlkna 

til að styrkja sjálfstraust sitt innan samfélagsins. Það eru því margt sem þarf að huga að fyrir 

unglingsstúlkur innan samfélaga. 

 En þegar horft er fram á veginn og nútímamenningarleg sjónarmið skoðuð til dæmis í 

ljósi klæðaburðar, hvaða skilaboð eru menntastofnanir að senda frá sér með regluverki um 

klæðaburð ?  Pomerantz (2007) telur að  regluverkið um klæðaburðinn búi til hóp af slæmum 

stúlkum þar sem nemendurnir fái skýr skilaboð frá skólastjórninni um að kynþokkafullar 

stúlkur séu slæmar stúlkur og slæmar stúlkur skapa siðferðislega hættu í samfélagi skólans. 

En hvað þá með klæðaburð drengjanna, er engin ögrun í klæðaburði þeirra? Samkvæmt 

niðurstöðum Pomerantz og fleiri, virðist sem svo að ekki séu gerðar sömu kröfur á klæðaburð 

drengja og klæðaburð stúlkna þar sem klæðaburður drengja er ekki talinn gefa tilefni til 

ögrunar á stúlkurnar eða skólasamfélagið í heild sinni. Aftur á móti er annað upp á teningnum 

þegar kemur að klæðaburði stúlknanna því það sé talið að kynþokkafullar stúlkur, sem 

klæðast efnalitlum fatnaði þannig að sjáist í bert hold og brjóstaskorur, eiga á hættu að verða 

fyrir áreiti, verða nauðgað og eiga í hættu að fá tilfinningaleg ör. Í raun má segja að þetta sé 

framlenging af orðaræðunni þar sem rökin fyrir kynferðislegu ofbeldi hafi verið „hún kallaði 

þetta yfir sig“, að stúlkan beri ábyrgðina á áreitinu. Hefði hún hugsað út í gjörðir sínar, hefði 

kannski mátt koma í veg fyrir afleiðingar þess að vera álitin „slæm stúlka“. Þarna virðist vera 

ýtt undir hugtökin um „hana“ drusluna og „hann“ töffarann því litið er á að fatnaður 

drengjanna sé ekki á kynferðislegum nótum, heldur sé vegna félagslegrar stöðu þeirra 

gagnvart kynbræðrum sínum. Ábyrgðin virðist því meira vera sett á herðar stúlknanna að þær 

klæði sig af siðsemi og háttvísi til þess að koma í veg fyrir frekari fordóma gagnvart þeim. 

Auk þess sýna niðurstöður að drengirnir geta orðið fyrir truflunum í námi vegna efnalítilla 

fatnaðar stúlknanna, þeir eigi erfitt með að hafa stjórn á kynferðislegum löngunum enda 

drengirnir alla jafna ekki taldir næginlega þroskaðir til þess að hamla hvatir sínar gagnvart 

stúlkunum. Þarna eru skýr merki þess að valdið sé í höndum stúlknanna að stjórna hvötum og 

námframvindu drengjanna. 

Fjölmiðlar virðast hafa sterk áhrif á útlit og ímynd ungra stúlkna enda stöðugt verið að 

innræta ákveðnum fegrunarstöðlum í gegnum tónlistarmyndbönd, þætti, bíómyndir og fleira 

og samkvæmt þeim rannsóknum sem hafa verið gerðar á áhrifum fjölmiðla á ungar stúlkur 

kemur í ljós að aldur stúlknanna sem hafa verið að apa eftir kynferðislegum tilburðum 

sjónvarps- eða söngstjarna er alltaf að færast neðar og neðar, og er svo komið að 10- 12 ára 

stúlkur hafa orðið uppvísar að slíkri hegðun, það sé matreitt ofan í þær að kvenímynd sé 

nátengd við kynferði og það byrji á fyrstu uppvaxtarárum stúlknanna í gegnum staðalímynd af 

leikföngum á borð við barbie dúkkur, enda slíkar dúkkur látnar bera ávalan vöxt, með 

fullkomin barm og grannt mitti.  

Sjónum var beint að söng- og leikkonunni Miley Cyrus sem hafði verið góð fyrirmynd 

barna og unglinga en ímynd hennar beið skyndilega hnekki gagnvart ungum aðdáendum 

sínum með ábyrgðalausri framkomu á opinberum vettvangi. Í raun og veru getum við litið 

okkur nær, á þá sem eru þekktir hér á landi, aðilar á borð við Gillz og Erp Eyvindar, sem 

ítrekað hafa haft upp niðrandi ummæli um kvenkynið. Það er varla spurning að þessir tveir 

hafi ná að sá einhverjum fræjum kvenfyrirlitningar í huga drengja enda vatt markaðssetning á 

persónu Gillz upp á sig og endaði með útgáfu bókarinnar Mannasiðir Gillz. Í kjölfarið er vitað 

að orðið nauðgun hefur verið að aukast í talmáli meðal drengja og það virðist ekki vefjast 

fyrir þeim að nota orðið nauðgun í tengslum með að verða sér úti um eitthvað eftirsóknarvert, 



29 

eins og: „ég myndi nauðga fyrir miða á tónleikana“. Að mínu mati er hættan sú ef orðið 

nauðgun er notað í daglegu tali þá geti það dregið úr alvarleika þess, þannig að nauðga 

einhverjum þyki ekki lengur tiltökumál. Slík eru áhrif fjölmiðla. Áhrif fjölmiðlanna gætir 

einnig að hugmyndum um líkamsímynd, enda stanslaust verið að leggja stúlkunum línurnar 

með hvernig þær eigi að líta úr, hvað sé heilbrigt og hvað ekki. Sterkt dæmi þess eru 

rannsóknir Becker (2004) og Brown og Gilligan (í Oliver 1999) sem endurspegla hvernig 

ungar stúlkur geta orðið uppteknar á líkama sínum frá áhrifum fjölmiðla, þannig að 

fagurfræðin fær annað menningarlegt gildi, enda eru margir unglingar undir áhrifum jafningja 

sinna og fjölmiðla fremur en áhrifum frá foreldrum.  

Að lokum var umfjöllun um einelti og skaðsemina sem það getur valdið. Hvernig grimmd 

eineltisins hefur færst í vöxt í formi netmiðla á borð við Facebook, MSN, SMS skilaboð og 

Skype sem getur viðhaldið viðstöðulausum árásum á persónu einstaklingsins allan 

sólahringinn, allan ársins hring. Þróun eineltisins hefur því farið úr því að vera einangrað 

innan ákveðins hóps í að verða sterkt vopn í formi niðrandi ummæla þar sem viðkomandi eins 

og SAFT bendir á, getur jafnvel verið nafnlaus, pikkað á takkaborð tölvu eða síma niðrandi 

ummæli og geti því haldið óáreittur við iðju sína. Slík þróun hefur leitt það af sér að aðgengi 

geranda að þolanda er engum takmörkum sett. Stúlkur og þá sérstaklega unglingsstúlkur 

virðast hvergi hika við að skrifa hugrenningar sínar á veraldarvefinn þó misgóðar séu. Tengja 

má kenningar Bourdieu (1972/1997, 1991) um habitus og táknrænt vald, kenningar 

Baudrillard (í Merrin, 2007) og Greaber (2001b) með valdið og neysluna, við hegðun, athafnir 

og gjörðir unglingsstúlkna, í raun er hægt að tengja kenningar fræðimannanna við nánast alla 

umræðuna í ritgerðinni. En áhugavert er að skoða í ljósi þessara kenninga hvernig skapast 

getur samstaða innan hóps af ungum stúlkum sem ráðast gegn öðrum unglingsstúlkum, sterkt 

dæmi er sagan um Jenny sem hafði flutt úr öðru samfélagi þar sem gilti annar habitus í 

klæðaburði og hegðun en það samfélag sem hún flytur í, og færist gerendunum þannig vald í 

hendur að úr verður hópþrýstingur hjá bekkjarsystrunum sem vinna gegn Jenny. Sama má 

segja með umfjöllunina um rafræna eineltið. Þar getur neikvæð hegðun og táknrænt vald 

samkvæmt hugmyndum Bourdieu (1991) verið hulið í formi nafnlausra niðrandi ummæla á 

Internetinu eða öðrum samskiptarásum. Unglingar geta fundið oft fyrir miklum þrýstingi með 

að falla inn í hópinn. Einelti getur því orðið að hópfyrirbæri þar sem gerandinn fær áfram 

hvatningu vegna  þess að enginn vill skera sig úr hópnum með því að verja þolandann. 

Gerandinn fær þannig umbun fyrir hegðun sína og heldur hún því áfram. Aðrir í hópnum sjá 

jákvæð viðbrögð sem gerandinn fær og taka jafnvel beinan þátt í eineltinu í framhaldinu. 

Unglingsstúlka sem verður fyrir rafrænu einelti getur lítið sem ekkert borið hönd fyrir höfuð 

sér þar sem að henni er vegið á opinberum félagssíðum og oft er um að ræða geranda sem á 

mikið af fylgjendum. Þær leiðir til þess að stemma stigum við einelti er að mínu mati fyrst og 

fremst að upplýsa foreldra og börn um alvarleika málsins, höfða til samfélagslegrar ábyrgðar 

og efla framkvæmd á innleiðingu Olweusaráætlunar innan skólasamfélaga. Eins og frægt 

máltækið segir: látið verkin tala.  

Það er vel hægt að taka undir Simmons (2002) þegar hún nefnir mikilvægi þess að 

börnum sé kennd heilbrigðari samskipti með því að láta þau ræða vangaveltur sínar og 

tilfinningar á öðrum vettvangi en í formi niðrandi ummæla á takkaborði tölvunnar. Til þess að 

það verði að veruleika þarf að opna betur umræðuna og horfast í augu við að átök milli 

unglingsstúlkna verða alltaf til staðar, lífið sé ekki án átaka og því eigi ekki að láta stjórnast af 

óttanum. Félagslegt taumhald er einnig á ábyrgð foreldra og í því gæti falist að gæta þess að 

staðsetning tölvunnar á heimilinu sé á þeim stað þar sem allir sjá, frekar en í sérstökum 

herbergjum. Foreldrar eiga að vita af lykilorðum barna sinna og athuga með reglulegu 

millibili hvort þau séu ennþá í notkun. Hvað varðar skólasamfélagið er mikilvægt að vera á 

varðbergi um að netnotkunin sé í réttum tilgangi og að foreldrar, nemendur og starfsfólk séu 

með nauðsynlega þekkingu til þess að kanna og vita hvernig eigi að finna út og sjá rafrænt 

einelti. Hvort sem um er að ræða kröfur um klæðaburð unglingsstúlkna, útlits- og 

líkamskröfur, neyslu tískuvara, áhrif fjölmiðla á ímynd ungdómsins og neikvæða hegðun 

þeirra gagnvart kynsystrum sínum, þá hlýtur maður að velta vöngum yfir því hvaðan 

lærdómurinn kemur, hver leyfir þessu að malla þannig að úr verður hrærigrautur fordóma, 

neysluhyggju, lífsstíls, skekkt viðhorf á eigin líkama og útlit eða niðrandi framkomu gagnvart 

öðrum? Eru það ekki uppalendurnir sem leggja drögin að lífinu fyrir afkomendur sína ? 

Maður spyr sig.  

